REZIME RADA
Poboljšanja menadžment sistema zasnivaju se na modernizaciji, odnosno standardizaciji upravljanja u skladu sa međunarodnim normama. Izvrsni rezultati preduzeća postižu se na temeljnom konceptu poslovne izvrsnosti koji se bazira na uključivanju svih zainteresovanih strana, partnerstvu i upravljanju znanjem. Stalnim razvojem industrijalizacije, potrošnje neobnovljivih prirodnih resursa i zagađivanjem životne okoline stvorena je potreba za uspostavljanje balansa između ekonomskog prosperiteta, društvene odgovornosti i zaštite životne sredine. Za preduzeća to znači obavezu finansiranja održivog razvoja u kojem se zadovoljavaju potrebe svih zainteresovanih strana. Da bi se mogla postići poslovna izvrsnost neophodno je sve standardizovane i nestandardizovane menadžment sisteme povezati u jedan integrisani menadžment sistem. 

U sektoru malih i srednjih preduzeća postizanje poslovne izvrsnosti može se ostvariti primjenom koncepta upravljanja totalnim kvalitetom (TQM) i primjenom integrisanog menadžment sistema (IMS). Koncept TQM mala i srednja preduzeća ne mogu ostvariti u kraćem periodu pa im je jednostavnije postizanje poslovne izvrsnosti primjenom koncepta integrisanog menadžment sistema. Ovaj koncept omogućava preduzećima značajne beneficije iskazane kroz posjedovanje komparativne prednosti, privlačenja investicija, unaprjeđenje i zaštitu brenda, podizanje pažnje stejkholdera i sl. Integrisanjem se kao prednosti i rezultati utvrđuju zajednički ciljevi, izbjegavaju konflikti u sadržaju i dupliranju aktivnosti čime se povećava efikasnost poslovanja.

U nastojanju da se dokaže pretpostavka da je pokazateljima naučnog istraživanja primjene parcijalnih menadžment sistema i specifičnostima integrisanih menadžment sistema moguće brže postizanje poslovne izvrsnosti malih i srednjih preduzeća, provedeno je empirijsko istraživanje u preduzećima u prehrambenoj industriji Bosne i Hercegovine, te su utvrđeni nalazi koji govore u prilog navedenoj pretpostavci.  Prema trenutno postojećim standardizovanim i u praksi prisutnim nestandardizovanim menadžment sistemima predložen je procesni model integrisanog menadžment sistema za mala i srednja preduzeća u prehrambenoj industriji. Prije predloženih mjera i preporuka za poboljšanje institucionalnog okvira detaljno je istražena pozicija Bosne i Hercegovine među članicama ISO organizacije, predstavljena je struktura pojedinih nivoa nagrada prema evropskom EFQM modelu izvrsnosti, kao i dispozicija djelovanja bosanskohercegovačkih institucija prema svjetskim i evropskim relevantnim organizacijama. To je omogućilo predlaganje niza objektivnih sinhronizovanih mjera i preporuka, usklađenih sa potrebama i mogućnostima tržišta prehrambenih proizvoda u Bosni i Hercegovini.

Kada je u pitanju primjena integrisanih menadžment sistema u svijetu zaključeno je da su oni još uvijek u fazi razvoja budući da je većina standardizovanih menadžment sistema bazirana na međunarodnim standardima koji su objavljeni tek u poslednjih pet godina. Imajući u vidu ovu činjenicu i blage pomake u primjeni parcijalnih menadžment sistema u malim i srednjim preduzećima u prehrambenoj industriji Bosne i Hercegovine naznačava se ohrabrujuće očekivanje za značajniju primjenu integrisanih menadžment sistema u narednom periodu. 

